
ANNOTATSIYA 
Ushbu maqolada 2001–2016 yillar davomida O‘zbekiston Respublikasidagi harbiy sudlar 

faoliyati, sudyalarni tayinlash, ularning malakasini oshirish va attestatsiya jarayonlari tizimli tarzda 
tahlil qilinadi. Shuningdek, maqolada sudyalarning intizomiy javobgarligi, sudyalik lavozimlaridagi 
vakansiyalar, rag‘batlantirish tizimi hamda kadrlar tayyorlash va malakasini oshirishdagi 
muammolar keng qamrovli yoritilgan. 

Kalit so‘zlar: harbiy sudlar, sudyalar, malaka hay’ati, zaxira kadrlar, sudyalarni tayinlash, 
vakansiyalar, rag‘batlantirish, intizomiy javobgarlik, amaliyot. 

  
Ахмедов Бахриддин Хошимович 

Исследователь Каршинского государственного университета 
 

ИНСТИТУТ ВОЕННЫХ СУДЕЙ В УЗБЕКИСТАНЕ: НАЗНАЧЕНИЕ, 
ПОВЫШЕНИЕ КВАЛИФИКАЦИИ И АТТЕСТАЦИОННЫЕ ПРОЦЕССЫ (на примере 

2001–2016 годов) 
 

АННОТАЦИЯ 
В данной статье системно анализируется деятельность военных судов Республики 

Узбекистан в 2001–2016 годах, процессы назначения судей, повышения их квалификации и 
проведения аттестации. Кроме того, в статье всесторонне освещаются вопросы 
дисциплинарной ответственности судей, наличия вакантных судейских должностей, системы 
поощрения, а также проблемы подготовки кадров и повышения их профессиональной 
квалификации. 

Ключевые слова: военные суды, судьи, квалификационная коллегия, кадровый 
резерв, назначение судей, вакансии, поощрение, дисциплинарная ответственность, практика. 

THE INSTITUTION OF MILITARY JUDGES IN UZBEKISTAN: 

APPOINTMENT, PROFESSIONAL DEVELOPMENT, AND CERTIFICATION 
PROCESSES (On the example of the years 2001–2016) 

 
ABSTRACT 

This article provides a systematic analysis of the activities of military courts in the Republic 
of Uzbekistan during 2001–2016, focusing on the appointment of judges, their professional 
development, and certification processes. The article also comprehensively examines issues related 
to judges’ disciplinary liability, vacancies in judicial positions, the incentive system, as well as 
problems in personnel training and professional development. 

Index Terms: military courts, judges, qualification board, personnel reserve, appointment of 
judges, vacancies, incentives, disciplinary liability, practice. 

  
1.Dolzarbligi. 
Hozirgi globallashuv va davlat boshqaruvini modernizatsiya qilish sharoitida sud-huquq 

tizimini takomillashtirish masalasi har bir demokratik davlat uchun ustuvor yo‘nalishlardan biri 
hisoblanadi. Ayniqsa, harbiy sudlar faoliyatining samaradorligi, ularda ish yurituvchi sudyalar 
institutining shakllanishi, tayinlanish tartibi, kasbiy malakasini oshirish hamda attestatsiya 
jarayonlarining ilmiy jihatdan tahlil qilinishi huquqiy davlat barpo etishda muhim ahamiyat kasb 
etadi. Shu bois, 2001–2016 yillar davomida O‘zbekiston Respublikasida harbiy sudyalar 
institutining rivojlanish bosqichlarini o‘rganish mazkur sohada amalga oshirilgan islohotlarni 
xolisona baholash imkonini beradi. 

Mazkur davr harbiy sudlar tizimida institutsional o‘zgarishlar, sudyalar korpusini 
shakllantirish, kadrlar zaxirasini yaratish hamda ularning kasbiy salohiyatini oshirishga qaratilgan 
huquqiy mexanizmlar takomillashtirilganligi bilan xarakterlanadi. Biroq amaliyotda tayinlash 
jarayonlari, vakant lavozimlar, rag‘batlantirish va intizomiy javobgarlik masalalari bilan bog‘liq 
muayyan muammolar mavjud bo‘lgan. Shu nuqtai nazardan, mazkur maqola harbiy sudyalar 
instituti faoliyatini tizimli tahlil qilish, mavjud kamchiliklarni aniqlash va kelgusida sud-huquq 
islohotlarini yanada samarali amalga oshirish uchun ilmiy-amaliy takliflar ishlab chiqishda dolzarb 
hisoblanadi. 

2. Metodlar va oʻrganilganlik darajasi: 
Mazkur maqolada O‘zbekiston Respublikasida 2001–2016 yillar davomida harbiy sudyalar 

institutining shakllanishi va rivojlanish xususiyatlarini o‘rganishda kompleks ilmiy yondashuv 
qo‘llanildi. Xususan, tadqiqot jarayonida tarixiylik va tizimlilik prinsiplariga tayanildi hamda harbiy 
sudlar faoliyatini huquqiy, institutsional va tashkiliy jihatdan tahlil qilish maqsad qilindi. Bu orqali 
sudyalarni tayinlash, malaka oshirish va attestatsiya jarayonlarining o‘zaro bog‘liqligi hamda 
rivojlanish dinamikasi ochib berildi. Tadqiqotda tahliliy-taqqoslama, mantiqiy, shuningdek, statistik 
usullardan foydalanildi. Normativ-huquqiy hujjatlarni tahlil qilish usuli orqali harbiy sudyalar 
faoliyatini tartibga soluvchi qonunlar, farmonlar va idoraviy hujjatlar o‘rganildi. Shu bilan birga, 
arxiv manbalari tahlil qilinib, mavjud muammolarni bartaraf etish yo‘llari ilmiy-amaliy jihatdan 
asoslab berildi. 

3.Tadqiqot natijalari. 
XXI asr boshlariga kelib O‘zbekiston Respublikasida harbiy sudlarni institutsional jihatdan 

shakllantirish, ularni lavozimga tayinlash mexanizmlarini takomillashtirish, attestatsiya 
jarayonlarini tizimlashtirish hamda kasbiy malakasini muntazam oshirib borish masalalari davlat 
huquqiy siyosatining ustuvor yo‘nalishlaridan biri sifatida e’tirof etildi. Harbiy sudyalarning kasbiy 
kompetensiyasi va huquqiy bilim darajasi harbiy xizmat sohasida qonun ustuvorligini ta’minlash, 
huquqbuzarliklarning oldini olish hamda adolatli sudlovni amalga oshirishda muhim ahamiyat kasb 
etadi. 

O‘zbekiston Respublikasi Prezidentining 2001- yil 24 sentabrdagi PF–2943-sonli farmoni 
bilan “O‘zbekiston Respublikasi Prezidenti huzuridagi Sudyalarni tanlash va lavozimlarga tavsiya 
etish bo‘yicha Oliy malaka komissiyasi to‘g‘risida”gi Nizom yangi tahrirda tasdiqlandi[1]. Mazkur 
normativ-huquqiy hujjatga muvofiq, Komissiya zimmasiga sud hokimiyati faoliyatini tashkiliy-
huquqiy jihatdan ta’minlash, O‘zbekiston Respublikasi Oliy sudi va Oliy xo‘jalik sudi, 
Qoraqalpog‘iston Respublikasi sudlari, viloyatlar hamda Toshkent shahar xo‘jalik sudlari 
sudyalarini tanlash va lavozimlarga tavsiya etish, shuningdek viloyatlar va Toshkent shahar sudlari, 
tumanlararo, tuman (shahar) sudlari hamda harbiy sudlar sudyalarini lavozimlarga taqdim etish 
vakolatlari yuklatildi. 

Shu bilan birga, Komissiya o‘z faoliyatini O‘zbekiston Respublikasi Konstitutsiyasi va 
amaldagi qonunlar, O‘zbekiston Respublikasi Oliy Majlisining qarorlari, O‘zbekiston Respublikasi 
Prezidentining kadrlar siyosatini amalga oshirishga qaratilgan farmon va farmoyishlari hamda 
mazkur Nizom asosida, sudyalarning mustaqilligi va ularning faqat qonunga bo‘ysunishi 
tamoyillariga qat’iy rioya etgan holda olib borishi belgilab qo‘yildi. 

O‘zbekiston Respublikasi Oliy Majlisining 2001- yil 7- dekabrdagi 323-II-sonli qarori bilan 
“Sudyalarning malaka hay’atlari to‘g‘risida”gi Nizom tasdiqlandi[2]. Mazkur Nizomga muvofiq, 
harbiy sudlar sudyalarining malaka hay’atlari tegishli okrug va hududiy harbiy sudlar hamda yuqori 
instansiya sudlari sudyalari orasidan besh yil muddatga saylanishi belgilab qo‘yildi. Shuningdek, 
Nizomda O‘zbekiston Respublikasi Prezidenti huzuridagi Sudyalarni tanlash va lavozimlarga 
tavsiya etish bo‘yicha Oliy malaka komissiyasining vakolatlari doirasida sudyalar malaka hay’atlari 
raislarining sudya kadrlar bilan ishlash holati to‘g‘risidagi hisobotlarini muntazam ravishda eshitib 
borishi nazarda tutilgan bo‘lib, bu holat sudya kadrlarini tanlash, baholash va nazorat qilish 
mexanizmlarining institutsional asoslarini mustahkamlashga xizmat qildi. 

Harbiy sudlar sudyalarining malaka hay’atlariga O‘zbekiston Respublikasi Prezidenti 
huzuridagi Sudyalarni tanlash va lavozimlarga tavsiya etish bo‘yicha Oliy malaka komissiyasiga 
taqdim etish uchun sudyalarni tanlash mexanizmini takomillashtirish yuzasidan takliflar ishlab 
chiqishda ishtirok etish vakolati berildi. Shu bilan birga, mazkur hay’atlarga sudyalik lavozimiga 
nomzodlarning ushbu lavozimlarda faoliyat yuritishga kasbiy va axloqiy jihatdan tayyorgarlik 
darajasini baholash, sudyalarni belgilangan tartibda vaqti-vaqti bilan malaka attestatsiyasidan 
o‘tkazish vazifalari yuklatildi. 

Bundan tashqari, malaka hay’atlari sudyalarni ma’muriy javobgarlikka tortishga rozilik 
berish masalasini ko‘rib chiqish, sudyalarning intizomiy javobgarligi bilan bog‘liq ishlarni ko‘rib 
chiqish, sudyalarning vakolatlarini to‘xtatish to‘g‘risida qaror qabul qilish yoki ularning 
vakolatlarini muddatidan ilgari tugatish masalasi yuzasidan xulosa berish huquqiga ega etib 
belgilandi. Shuningdek, sudyalar zaxirasini shakllantirish, sudyalik lavozimlariga zaxirada turgan 
shaxslarni belgilangan tartibda tayyorlash va o‘qitishni tashkil etish, xalq maslahatchilarini tanlash 
va ularning saylovini o‘tkazish hamda malakasini oshirishga qaratilgan o‘quv jarayonlarini tashkil 
etish ham mazkur hay’atlarning asosiy vazifalari sifatida belgilab qo‘yildi. 

2001- yilga qadar harbiy sudyalik lavozimlariga nomzodlarni tanlash va jalb etish, 
shuningdek ariza bergan shaxslardan malaka imtihonlarini qabul qilish hamda imtihon natijalariga 
ko‘ra munosib nomzodlarni sudyalik lavozimlari uchun zaxiraga kiritish jarayonlarida qator tizimli 
muammolar mavjud bo‘lib, ular o‘z yechimini topmagan edi. Xususan, harbiy sudlar sudyalari 
korpusini to‘ldirishda kadrlar yetishmovchiligi va nomzodlar zaxirasining yetarli darajada 
shakllanmaganligi holatlari kuzatilgan. 

O‘zbekiston Respublikasi Prezidenti huzuridagi Sudyalarni tanlash va lavozimlarga tavsiya 
etish bo‘yicha Oliy malaka komissiyasi tomonidan 2002- yil 8-yanvar holatiga harbiy sudyalik 
lavozimlariga nomzodlar zaxirasining shakllantirilish holati o‘rganilganda, mavjud 42 nafar harbiy 
sudyalik shtatidan 20 tasi vakant, ya’ni bo‘sh turgani aniqlangan bo‘lib, mazkur holat harbiy sudlar 
faoliyatining barqarorligini ta’minlashda kadrlar masalasining dolzarbligini yaqqol namoyon etar 
edi[3].  

O‘zbekiston Respublikasi harbiy sudlari sudyalari malaka hay’ati tomonidan okrug va 
hududiy harbiy sudlar sudyaligi lavozimlariga nomzodlar zaxirasini shakllantirish maqsadida 2001- 

yilda 10 nafar, 2002- yilda 36 nafar[4] hamda 2003- yilda 35 nafar nomzod[5] sudyalik lavozimlari 
uchun zaxiraga qabul qilingan. Shu bilan birga, malaka imtihonlarini ijobiy topshirgan nomzodlar 
orasidan O‘zbekiston Respublikasi Prezidentining tegishli farmoyishlari asosida sudyalik 
lavozimlariga tayinlash jarayoni amalga oshirildi. Xususan, 2001–2002 yillarda jami 10 nafar 
nomzod, 2003- yilda 6 nafar nomzod[6], 2004- yilda 11 nafar nomzod[7], 2005- yilda 2 nafar 
nomzod[8] hamda 2006 yilda 3 nafar nomzod[9] ilk marotaba yoki navbatdagi muddatlarga 
O‘zbekiston Respublikasi Harbiy sudi, okrug va hududiy harbiy sudlar sudyaligi lavozimlariga 
tayinlangan. Mazkur ko‘rsatkichlar harbiy sudlar sudya kadrlarini shakllantirish jarayonida 
bosqichma-bosqich ijobiy siljishlar yuz berganidan dalolat beradi. Shu bilan birga, 2001- yildan 
2006- yil avgust oyigacha jami 17 nafar nomzod harbiy sudyalik lavozimlari uchun nomzodlar 
zaxirasidan chiqarilgan[10]. Malaka hay’ati tomonidan nomzodlarni zaxiradan chiqarish qarorlari 
ularning sudyalik lavozimlariga tayinlanishi, ish faoliyatidan bo‘shatilishi yoki boshqa lavozimga 
o‘tishi, jinoiy javobgarlikka tortilishi yoki vafot etishi kabi sabablar asosida qabul qilingan. 
Masalan, harbiy sudyalik zaxirasiga kiritilgan nomzodlardan adliya mayori S.Mamutov bevaqt 
vafot etganligi sababli zaxiradan chiqarilgan. Shuningdek, adliya podpolkovniklari A.Abduvaliev 
sog‘ligiga ko‘ra harbiy xizmatga yaroqsiz deb topilib, zaxiraga o‘tkazilgan. A.Pulatov esa o‘z 
arizasiga binoan O‘zbekiston Respublikasi Harbiy sudi sudyasi lavozimidan ozod etilganligi 
munosabati bilan zaxira ro‘yxatidan chiqarilgan[11]. 

O‘zbekiston Respublikasi Prezidenti tomonidan 2006- yil 17- mart kuni qabul qilingan 
“O‘zbekiston Respublikasi Prezidenti huzuridagi Sudyalarni tanlash va lavozimlarga tavsiya etish 
bo‘yicha Oliy malaka komissiyasi faoliyatini takomillashtirish to‘g‘risida”gi farmon hamda unga 
ilova sifatida tasdiqlangan “O‘zbekiston Respublikasi Prezidenti huzuridagi Sudyalarni tanlash va 
lavozimlarga tavsiya etish bo‘yicha Oliy malaka komissiyasi to‘g‘risida”gi Nizom sud-huquq 
islohotlarining samaradorligini oshirishda muhim rol o‘ynadi. Mazkur normativ-huquqiy hujjatlar 
sudyalar zaxirasini shakllantirish, nomzodlarni tanlash va lavozimlarga tavsiya etish jarayonlarida 
demokratik tamoyillarni mustahkamlash, sudyalik korpusining barqarorligini ta’minlash va Oliy 
malaka komissiyasining faoliyatini tashkil etish mexanizmlarini tubdan takomillashtirishga xizmat 
qildi. 

Yuqorida ta’kidlangan hujjatga asosan sudyalik lavozimlariga nomzodlarni tanlash va 
tavsiya etish masalalari Komissiya majlislarida ko‘rib chiqilayotganda nomzodni taqdim etayotgan 
tegishli sudyalar malaka hay’atining raisi maslahat ovozi bilan ishtirok etishi majburiyligi 
belgilandi. Bundan tashqari, viloyat sudi raisi nomzodning nafaqat bilim va ishchanlik salohiyatini, 
balki uning ahloqiy-ma’naviy dunyoqarashi bilan ham yaqindan tanish bo‘lishi talab etilar edi. Bu 
esa sud tizimiga vijdonli va axloqan pok nomzodlarni tayinlashda muhim omil bo‘lib xizmat qildi. 

Komissiya faoliyatini tashkiliy va moddiy jihatdan ta’minlash maqsadida Komissiya 
kotibiyati tashkil etildi. Shuningdek, sudlarni halol va malakali kadrlar bilan ta’minlash, sudyalarni 
kasb burchi va xizmat odob-axloq me’yorlariga rioya qilishlarini nazorat qilish maqsadida 
Komissiya huzurida sud inspeksiyasi tashkil etildi. 

Vakant o‘rinlarni to‘ldirish maqsadida 2007- yil avgust holatiga ko‘ra, harbiy sudyalikka 
nomzodlar zaxirasi malaka hay’atiga ariza berib, malaka imtihonidan o‘tgan 50 nafar shaxsdan 
iborat bo‘lgan[12]. Shuningdek, 2007- yil davomida bo‘sh harbiy sudyalik lavozimiga tavsiya 
etilgan nomzodlardan 18 nafari (60 %)ga Oliy malaka komissiyasi ijobiy xulosalar bergan bo‘lib, 
ular harbiy sudyalik lavozimlariga tayinlangan; 7 nafari (23,3 %) zaxirada qoldirilgan va 5 nafari 
(16,7 %)ning hujjati qo‘shimcha o‘rganish uchun qaytarilgan[13]. 

Vakansiya ko‘rsatkichlari bo‘yicha, 2006- yilda 16 ta (38 %) harbiy sudyalik lavozimi, 
2007- yilda esa 9 ta (21 %) lavozim vakant bo‘lgan[14]. Keyingi yillarda harbiy sudyalik 
lavozimlariga tayinlash jarayonlari davom ettirilib, 2008- yilda 2 nafar[15], 2009- yilda 9 nafar[16], 
2010- yilda 11 nafar[17], 2012- yilda 1 nafar[18], 2013- yilda 13 nafar va 2014- yilda 5 nafar 
nomzod[19] ilk marotaba yoki navbatdagi muddatlarga harbiy sudlar sudyaligi lavozimiga 
tayinlangan. 

2012-yil 25-yanvar holatiga ko‘ra, umumiy yurisdiksiya sudlarida jami 843 ta sudyalik 
lavozimi mavjud bo‘lishi lozim bo‘lgan bo‘lsa-da, ularning 205 tasi (24,3%) vakant bo‘lgan, 

natijada 638 nafar sudya (75,7%) faoliyat olib borgan. Bo‘sh lavozimlarning tarkibi quyidagicha 
bo‘lgan: jinoyat ishlari bo‘yicha sudlarda 111 ta, fuqarolik ishlari bo‘yicha sudlarda 82 ta va harbiy 
sudlarda 9 ta sudyalik lavozimi[20]. 

Shu bilan birga, 2012-yil yakuni bo‘yicha vakant harbiy sudyalik o‘rinlarining ulushi 45,3 
foizni tashkil qilgan[21]. Faqat 2014-yilga kelib, 42 nafar shtat birligidan 39 nafar harbiy sudya 
faoliyat yuritgan, natijada 3 nafar (7%) sudyalik lavozimi vakant bo‘lgan. 2014-yildagi harbiy 
sudyalarning ish staji tahlili shuni ko‘rsatadiki, ularning 1 nafari (2,5%) 20–25 yil, 2 nafari (5%) 
10–20 yil, 18 nafari (46%) 5–10 yil va yana 18 nafari (46%) esa 5 yilgacha sudyalik ish stajiga ega 
bo‘lgan.  

Sud kadrlarini, shuningdek harbiy sudyalikka nomzodlarning ijtimoiy-siyosiy, huquqiy bilim 
va ko‘nikmalarini, kasbiy mahoratlarini oshirish maqsadida Respublika harbiy sudlari sudyalari, 
zaxiradagi nomzodlar hamda sud xodimlari har yili tasdiqlanib kelayotgan maxsus o‘quv-rejalar 
asosida o‘qitib borilgan. Sud sohasida ilgari ishlamagan zaxiradagi nomzodlar esa amaliyotini 
harbiy sudlarda o‘tkazishgan. Shu bilan birga, zaxirada bo‘lgan va ilk bor sudyalik lavozimiga 
tavsiya etilayotgan nomzodlar uchun uch oylik maxsus malaka oshirish kurslarini tashkil etish 
rejasiga muvofiq, ularni Respublika Yuristlar malakasini oshirish markazida o‘qitish ishlari amalga 
oshirildi. 

O‘zbekiston Respublikasi Adliya vazirligi huzuridagi Yuristlar malakasini oshirish markazi 
1997 yilda tashkil etilgan bo‘lib, ushbu markazda adliya, sud, advokatura hamda hokimiyat 
idoralari, mulkchilik shaklidan qat’i nazar korxonalar, tashkilotlar, muassasalarning yuridik xizmati 
xodimlari malakalarini oshirib borgan[33]. 

2001–2007 yillarda mazkur markazda har yili bir yarim mingga yaqin davlat hokimiyati va 
huquqni muhofaza qiluvchi organlarning huquqshunos xodimlari qayta tayyorlash va malaka 
oshirish kurslarida o‘qitilgan. Malaka oshirish jarayonida ilg‘or tajribalarni o‘rganish va amaliyotga 
tatbiq etish, shuningdek, xorijiy davlatlar bilan hamkorlikni rivojlantirish bo‘yicha uchrashuvlar 
o‘tkazish muhim ahamiyat kasb etgan. 

Harbiy sudyalar, harbiy sudyalik lavozimiga nomzodlar hamda harbiy sud apparati 
xodimlarining malakasini oshirish bo‘yicha Respublika Yuristlar malakasini oshirish markazida 
o‘quv ishlari muntazam tashkil etib borilgan. Jumladan, 2004 yilda 2 nafar harbiy sudya, 2 nafar 
harbiy sudyalikka nomzod va 4 nafar sud apparati xodimi o‘z malakalarini oshirgan[23] bo‘lsa, 
2005 yilda 5 nafar harbiy sudya, 1 nafar harbiy sudyalikka nomzod va 2 nafar sud apparati 
xodimi[24] ushbu kurslarda qatnashib, kasbiy tayyorgarlik darajalarini oshirdilar. 

O‘zbekiston Respublikasi Prezidentining 2005-yil 1-avgustdagi “O‘zbekiston 
Respublikasida o‘lim jazosini bekor qilish to‘g‘risida” va 2005- yil 8- avgustdagi “Qamoqqa 
olishga sanksiya berish huquqini sudlarga o‘tkazish to‘g‘risida”gi farmonlarini amaliyotda 
qo‘llashni o‘rganish maqsadida, 2007 yilda 20 nafar sudya va 2008- yilda barcha harbiy sudyalar 
Respublika Yuristlar malakasini oshirish markazida o‘qitildilar. Shu bilan birga, 2007- yilda 3 nafar 
va 2008 yilda 7 nafar harbiy sudyalikka nomzod uch oylik maxsus kurslarda kasbiy tayyorgarlik 
darajasini oshirdilar[25]. 2008- yilda 1 nafar harbiy sudya, 15 nafar sudyalikka nomzod va 3 nafar 
sud apparati xodimi mazkur markazda malaka oshirdi[26]. 

2009-yilda 3 nafar harbiy sudya, 5 nafar harbiy sudyalikka nomzod va 4 nafar sud apparati 
xodimi, 2010- yilda esa 2 nafar harbiy sudya, 4 nafar harbiy sudyalikka nomzod va 3 nafar sud 
apparati xodimi markazda malaka oshirdi[27]. Ushbu yil, ilk bor sudyalikka tayinlangan yosh 
sudyalarning kasbiy mahoratini oshirish maqsadida 7 nafar harbiy sudya O‘zbekiston Respublikasi 
Harbiy sudida amaliyot o‘tadi[28]. 

2012-yilda 1 nafar harbiy sudya, 4 nafar harbiy sudyalikka nomzod va 1 nafar sud apparati 
xodimi markazda malaka oshirdi. Shu bilan birga, 3 nafar harbiy sudya O‘zbekiston Respublikasi 
Oliy sudida, 2 nafar harbiy sudya esa O‘zbekiston Respublikasi Harbiy sudida amaliyot 
o‘tkazdilar[29]. 

2013-yilda 3 nafar harbiy sudya markazda malaka oshirgan bo‘lsa, 11 nafar harbiy sudya 
O‘zbekiston Respublikasi Oliy sudida va 24 nafar harbiy sudyalikka nomzod O‘zbekiston 
Respublikasi Harbiy sudida amaliyot o‘tkazdilar[30]. 

Umumiy yurisdiksiya sudlarida kadrlar bilan ishlashni takomillashtirish va sudyalik 
qasamyodiga rioya etilishini ta’minlash maqsadida, 2007-yil 12-dekabrda O‘zbekiston Respublikasi 
Oliy sudi Plenumida viloyat va unga tenglashtirilgan sudlarning kadrlar bilan ishlash faoliyati 
qoniqarli emas deb topildi. Plenum sudya kadrlarning huquqiy bilim darajasi, kasbiy tayyorgarligi 
va ijtimoiy-siyosiy xabardorligini oshirish, sudyalar malaka hay’atlariga ishlarni ko‘rib chiqishni 
kuchaytirish, fuqarolar shikoyatlarini belgilangan muddatlarda hal etmaslik, sansalorlik qilish, sud 
protsessi ishtirokchilarini asossiz chaqirish va sudning obro‘yiga putur yetkazuvchi boshqa 
harakatlarni amalga oshirgan shaxslarni intizomiy javobgarlikka tortish bo‘yicha chora-tadbirlar 
belgilash zarurligini ta’kidlandi. Shuningdek, Plenum sudyalarning kasbiy, ma’naviy va shaxsiy 
sifatlarini baholashda prinsipial yondashish, xizmat vazifalarini noto‘g‘ri bajarish bo‘yicha kelib 
tushgan va o‘z tasdig‘ini topgan shikoyatlar yuzasidan sudyalarga nisbatan qat’iy choralar 
qo‘llashni tavsiya qildi[31].  

Harbiy sudlarda ham qat’iy intizom joriy etilgan bo‘lib, har qanday qonunbuzilish 
holatlariga murosasiz munosabat shakllantirilgan edi. Shu ma’noda, 2001–2016-yillarda harbiy 
sudyalarning intizomiy javobgarlikka tortilish holatlari rasmiy ma’lumotlarga muvofiq qayd etilgan. 
Xususan, O‘zbekiston Respublikasi malaka hay’atlarining qarorlari bilan 2002- yilda 1 nafar, 2003-
yilda 3 nafar, 2004- yilda 2 nafar[32], 2005- yilda 2 nafar, 2007- yilda 1 nafar[33] harbiy sudya 
intizomiy javobgarlikka tortilgan. 

2001–2005 yillar hamda 2006- yilning 9 oyi mobaynida harbiy sudyalarning xatti-
harakatlari yuzasidan jami beshta shikoyat kelib tushgan. Keltirilgan har bir shikoyat amaldagi 
qonunchilik normalariga muvofiq dastlabki xizmat tekshiruvidan o‘tkazilgan. Malaka hay’atida 
ushbu davr mobaynida sudyalarning xatti-harakatlaridan norozi bo‘lgan fuqarolar tomonidan 
keltirilgan shikoyatlar tasnifi, mazmuni va xizmat tekshiruvi jarayonida aniqlangan holatlar alohida 
muhokama qilingan. Arizachilarning barcha keltirgan vajlari tekshirilib, ularga asoslantirilgan 
javoblar berilgan[34].  

2007- yilda 3 nafar sudyaning hatti-harakatlariga nisbatan fuqarolar tomonidan shikoyatlar 
kelib tushgan. Ushbu shikoyatlarning 2 tasi O‘zbekiston Respublikasi “Sudlar to‘g‘risida”gi 
Qonunining 6-moddasiga muvofiq “anonim” deb topilib ko‘rmasdan qoldirilgan, qolgan 1 ta 
shikoyat esa o‘tkazilgan xizmat tekshiruvi natijasida o‘z tasdig‘ini topmagan deb hisoblangan. 

2008- yilda 1 nafar harbiy sudyaning faoliyati yuzasidan shikoyat kelib tushgan bo‘lib, 
keltirilgan vajlar O‘zbekiston Respublikasi Harbiy sudining Rayosatida muhokama qilingan va 
xizmat tekshiruvi jarayonida tasdiqlanmagan. Shu bilan birga, ishlarni yuqori instansiyada ko‘rish 
jarayonida birinchi instansiya sudlari tomonidan yo‘l qo‘yilgan xato va kamchiliklar yuzasidan 
ishni ko‘rgan harbiy sudyalarga nisbatan xususiy ajrim chiqarish orqali munosabat bildirib borilgan. 
Jumladan, O‘zbekiston Respublikasi Harbiy sudi sudlov hay’ati tomonidan 2004- yil 3 iyun kuni 
Navoiy harbiy sudining raisiga va shu yilning 24 iyun kuni Termiz harbiy sudining raisiga nisbatan 
xususiy ajrimlar chiqarilgan[35]. Ushbu xususiy ajrimlar O‘zbekiston Respublikasi Harbiy sudi 
Rayosatining kengaytirilgan majlisida muhokama qilingan va jinoyat ishlarini ko‘rishda protsessual 
xatoliklarga yo‘l qo‘ygan harbiy sudyalarga nisbatan tegishli intizomiy choralar ko‘rilgan[36]. Shu 
bilan birga, 2007 yilda 1 nafar va 2008- yilda 3 nafar harbiy sudyaga nisbatan xususiy ajrimlar 
chiqarilgan[37]. 

2009- yil iyun oyidan 2010-yil avgust oyigacha bo‘lgan davrda 5 nafar[38], 2012 yilda esa 9 
nafar harbiy sudya odil sudlovni amalga oshirishda qonuniylikni ta’minlamaganligi, mehnat va ijro 
intizomiga rioya qilmaganligi hamda sudyalik nizomiga zid xatti-harakatlar sodir etganligi sababli 
lavozimidan ozod qilingan[39].  

2001–2016 yillar davomida harbiy sudyalar rejaga muvofiq malaka attestatsiyasidan 
o‘tkazilib, ularga tegishli malaka darajalari berish bo‘yicha tavsiyalar ishlab chiqilgan. Xususan, 
2002- yilda 11 nafar, 2003- yilda 14 nafar harbiy sudya malaka attestatsiyasidan o‘tkazilgan. 2005- 
yilda 7 nafar harbiy sudya rejaga binoan davriy attestatsiyadan o‘tkazilib, navbatdagi malaka 
darajasi berish uchun tavsiya etilgan[40]. 

2007- yilda esa 21 nafar harbiy sudya attestatsiyadan o‘tkazilib, shulardan 9 nafari malaka 
darajasi berish uchun tavsiya etilgan. Tavsiya etilganlardan 8 nafariga navbatdagi malaka darajasi 
berilgan, 1 nafar esa o‘zining mavjud malaka darajasida qoldirilgan[41]. 

2008–2016 yillarda esa jami 58 nafar harbiy sudya attestatsiyadan o‘tkazilib, ulardan 43 
nafari navbatdagi malaka darajalari berilishi uchun tavsiya etilgan. Tavsiya etilgan sudyalardan 30 
nafariga navbatdagi malaka darajalari berilgan. 

2001–2016 yillarda harbiy sudlar sud-huquq va harbiy sohadagi islohotlar bilan hamohang 
tarzda faoliyat olib borib, sezilarli yutuqlarga erishgan. Ushbu yutuqlar, ayniqsa, harbiy sohada 
jinoyatchilik darajasining yildan-yilga kamayishi bilan izohlanadi. Shu munosabat bilan, o‘z kasbiy 
faoliyatida samarali mehnat qilgan va muvaffaqiyatlarga erishgan harbiy sudyalar muntazam 
ravishda rag‘batlantirib kelindi. Jumladan, O‘zbekiston Respublikasi Prezidentining farmoniga 
binoan, 2004-yilda O‘zbekiston Respublikasi Harbiy sudining raisi adliya polkovnigi 
T.Q.Mirzaevga “O‘zbekistonda xizmat ko‘rsatgan yurist” unvoni berilgan. 

O‘zbekiston Respublikasi Prezidentining farmonlariga binoan, 2001–2016 yillar davomida 
jami 22 nafar harbiy sudya O‘zbekiston Respublikasining yuqori davlat mukofotlari, orden va 
medallari bilan taqdirlangan. Xususan, O‘zbekiston Respublikasi Harbiy sudining sudyalari I.S. 
Yermanov va F.A. Qayumovlar “Do‘stlik” ordeni bilan mukofotlangan. Harbiy sud raislari va 
sudyalaridan Q.Dj.Botirov, X.N.Qudratov, O.A.Meliev, M.M.Mirraximov, X.S.Egamberdievlar  
“Sodiq xizmatlari uchun” medali, Q.O.Eshonqulov, B.B.Yaxyoev, N.A.Tojiboev, R.O.Obidov, 
B.Maxmudov, T.T.Raxmatov, R.U.Abdullaev, N.N.G‘afurov, S.A.Umarov, S.Q.Orziev, 
B.R.Inoyatov, B.U.Normamatov, S.B.Eshankulov, A.K.Bobonazarovlar “Shuhrat” medali bilan 
taqdirlanishgan. Ushbu mukofotlash tizimi harbiy sudyalarning kasbiy faoliyatini rag‘batlantirish, 
ularning sud tizimidagi samarali ish faoliyatini ta’minlash va yuksak professional natijalarga 
erishishini rag‘batlantirishga qaratilgan tizimli chora-tadbir sifatida amalga oshirilgan. 

2001–2016 yillar davomida harbiy sudlarni malakali kadrlar bilan ta’minlashda bir qator 
jiddiy muammolar kuzatilgan. Asosiy salbiy omillardan biri mamlakatda harbiy huquqshunoslarni 
tayyorlovchi maxsus oliy ta’lim muassasasining yo‘qligi bo‘lib, bu holat harbiy sud tizimida kadrlar 
yetishmovchiligiga olib kelgan.  

4.Xulosa qilib aytganda, 2001–2016 yillarda O‘zbekiston Respublikasi harbiy sud tizimida 
sezilarli islohotlar amalga oshirilib, harbiy sudyalarning tayinlanishi, malaka attestatsiyasi, kasbiy 
rivojlanishi va intizomiy javobgarligi bo‘yicha institutsional mexanizmlar mustahkamlandi. Bu 
jarayonlar harbiy sud tizimining adolatli sudlovni amalga oshirishini va jinoyatchilik darajasining 
kamayishini ta’minlashga ijobiy ta’sir ko‘rsatdi. 

Shu bilan birga, tizimda ba’zi salbiy jihatlar ham mavjud bo‘ldi. Jumladan, maxsus oliy 
ta’lim muassasasining yo‘qligi harbiy huquqshunoslarni yetarli darajada tayyorlashni qiyinlashtirdi, 
natijada kadrlar yetishmovchiligi yuzaga keldi. Ba’zi davrlarda sudyalik lavozimlari bo‘sh qolgan, 
nomzodlarning malaka va amaliy tayyorgarligi yetarli darajada bo‘lmagan holatlar kuzatildi. 
Bundan tashqari, sudyalarning intizomiy javobgarligi bo‘yicha tushuntirish va nazorat ishlari 
doimiy takomillashuvni talab qildi. Shu sababli, harbiy sud tizimida erishilgan yutuqlar bilan birga, 
malaka va kadrlar tayyorlashning yetishmovchiligi tizimning samaradorligini to‘liq ta’minlashga 
to‘sqinlik qilgan. 

статьи. Эта информация должна 
быть предоставлена на узбекском, 
английском и русском языках. 

4. В следующей строке аннотация из 60 
слов на трех языках: узбекский, 
английский и русский.  

5. Со следующей строки ключевые слова 
7-10. 

6. Далее начинается основной текст. 
новной текст начинается со 
следующей строки, и статья 
состоит из 4 частей: актуальность 
темы, методы и уровень 
исследования, результаты 
исследования, заключение. 

7. Статьи должны иметь научное 
значение, факты и идеи должны быть 
обоснованными и избежать 
плагиатства. Автор должен точно 
указать использованную дитературу 
и ссылку на источники, при помощи 
которых он выразил свое мнение. 

8. Сноски или ссылки должен быть 
взяты из Web of science, а также 
системы журналов Scopus. 

9. Цитирование приводится в тексте 
[1, 25] Польный список литературы 
должен быть указан после основного 
текста, а алфавитном порядке. 

     
 


